Komemorativna sjednica

Akademik dr. Božidar Matić, profesor emeritus Univerziteta u Sarajevu

(1937–2016)

Obraćanje prof. dr. Muharema Avdispahića, dr. h. c., rektora Univerziteta u Sarajevu

Poštovani članovi obitelji Matić, predsjedniče i članovi Akademije nauka i umjetnosti Bosne i Hercegovine, kolege i prijatelji, dame i gospodo,
iskazujući izraze saučešća u ime Univerziteta u Sarajevu, u ovom tužnom trenutku nalazim smislenim s vama podijeliti živu riječ akademika Matića, kojom on ostaje relevantnim učesnikom dijaloga o strateškim pitanjima našeg visokog obrazovanja, a time i ukupnog društvenog razvoja.
Božidar Matić je bio rektor Univerziteta u Sarajevu u periodu 1981–1985. Četiri godine kasnije objavio je tekst „Porijeklo nemoći i oporavak univerziteta“ iz kog otčitavamo kako su studentska zbivanja iz 1968. godine rezultirala reformom univerziteta u bivšoj Jugoslaviji kojom je stvoren model koji svijet do tada nije upoznao (eks-jugoslavenski model karakteriziran strahom od integriranog univerziteta i izmještanjem naučnoistraživačkog rada van univerziteta). S rektorskim iskustvom za sobom, profesor Matić kritički analizira implikacije činjenica da tada:
· „Univerzitet je prestao biti subjekt finansiranja koje je preneseno na njegove dotadašnje dijelove“;
· „Univerzitet je postao dobrovoljna asocijacija“, u zakonu regulirana jednim članom dodanim „isključivo radi očuvanja fasade prema međuuniverzitetskoj saradnji sa inostranstvom“;
· „fakultet je postao „visokoškolska organizacija“;
· Univerzitet se „izdržava od članarina svojih dobrovoljnih članica. Time se uništava aktivna uloga univerziteta u kreaciji i nametanju normi i standarda koju on ima u cijelom razvijenom svijetu. Univerzitet postaje ono što se članice dogovore“;
· klinike, poljoprivredna dobra, fakultetski instituti izuzeti su iz nadležnosti matičnih fakulteta;
· studentski standard je „bez stvarnog uticaja univerziteta“ i tako redom. 

Trideset godina kasnije postignuto je da se sredstava fakultetima/akademijama/institutima dostavljaju putem jedinstvenog računa Univerziteta, no do utvrđivanja kriterija za finansiranje visokoškolskih ustanova doznačavanje organizacionim jedinicama se vrši u omjeru koji je uplaćivan u proteklom periodu. Ti omjeri predstavljaju historijsko naslijeđe rada svih saziva nadležnog ministarstva od sticanja nezavisnosti Bosne i Hercegovine do danas i ne postoji uniforman logički model čijim su slijeđenjem mogli nastati. 

Prerastanje labave asocijacije u integrirani univerzitet je kompleksan proces koji karakterišu turbulentna previranja i odlučno opiranje pojmovnoj istini da univerzitet nije „ono što se članice dogovore“ nego cjelina koja je kvalitativno viša od zbira svojih dijelova.
Za temeljno neriješeno pitanje studentskog standarda još je neiskorišten putokaz prisutan kod akademika Matića: „Dotacije u studentski standard bi morale biti usmjerene pojedincu-studentu, a ne organizacijama koje im daju uslugu.“
Vjerujem da je skoro svim prisutnim poznata Matićeva istrajna kritika stanja naučnoistraživačke i razvojnoistraživačke djelatnosti i zalaganja za drugačije perspektive i pravce u kojim bi se ta djelatnost trebala razvijati.  
„I sve ostalo kao u svijetu koji ide brže nego mi!“, zaključuje akademik Matić.

U času kad se s akademikom Matićem opraštamo, ostaju nam trajnim ova njegova upozorenja. Neka mu je slava!
